
ᓇᓗᓇᐃᔭᖅᓯᒪᓂᖓᑦ ᐊᑐᖅᑕᐅᕙᓐᓂᖓᑕ:
ᓄᐃᔭᖅ ᐃᓕᓐᓂᐊᕐᕕᒃ ᐊᑐᐃᓐᓇᐅᒪᑎᑦᑎᓂᖃᖅᐳᖅ ᐃᓕᓐᓂᐊᖅᑎᑦᑎᓪᓗᑎᑦ ᒥᑭᓂᖅᐹᓂᒃ ᑎᑭᑦᑐᒍ 
ᖁᑦᑎᓂᖅᐹᓄᑦ ᖁᕝᕙᓯᓐᓂᓕᓐᓄᑦ 12 ᐊᔾᔨᖃᐸᓗᑦᑐᑎᑦ ᐃᓕᓐᓂᐊᕐᕕᓕᒫᑦᑎᓐᓂ ᓄᓇᕗᒥ ᑭᓯᐊᓂᓕ 
ᐊᒥᓱᒻᒪᕆᓐᓂ ᐃᓕᓐᓂᐊᒐᒃᓴᖃᖅᑐᑎᑦ ᓲᕐᓗ ᑕᑯᓐᓇᒐᒃᓴᓕᕆᓂᕐᒧᑦ ᖃᕋᓴᐅᔭᖅᑎᒎᖅᑐᓂᒃ, ᓴᓇᓂᖅ, 
ᐆᒪᔪᙳᐊᓕᐅᖅᑐᑎᑦ ᐆᒪᔪᒥᓂᕐᓂᑦ ᐊᒻᒪᓗ ᐊᓯᖏᑦ ᐃᓕᓐᓂᐊᕐᓇᑉ ᓯᓚᑖᓂ ᐱᓕᕆᐊᖃᖅᑎᑕᐅᓪᓗᑎᑦ.  
ᓄᓇᓕᓐᓂ ᑕᑯᔭᒐᖃᕐᕕᓕᕆᓲᖑᕗᑦ ᐊᒻᒪᓗ ᓴᖅᑭᔮᖅᑎᑦᑎᒋᐊᖅᑐᑎᑦ ᐃᓕᓐᓂᐊᕐᕕᖏᓐᓂ ᑕᖃᒪᓇᓗᐊᙱᑦᑐᒃᑯᑦ 
ᐊᒻᒪᓗ ᐃᑲᔪᖅᑐᐃᑦᑎᐊᕐᓂᖃᖅᑐᑎᑦ ᐃᓕᓐᓂᐊᖅᑎᖁᑎᒥᓂ.  ᐃᓄᐃᑦ ᐃᓕᖅᑯᓯᖓᓂᒃ ᐅᖃᐅᓯᖓᓂᒃ 
ᐱᓕᕆᐊᖃᑦᑎᐊᖅᑐᒻᒪᕆᐅᕗᑦ ᐊᒻᒪᓗ ᑕᒪᓐᓇ ᖃᐅᔨᔭᒃᓴᐅᓪᓗᓂ ᐃᓕᓐᓂᐊᕐᕕᒻᒥ.  ᖃᓄᐃᓕᐅᕈᑕᐅᕙᑦᑐᑦ 
ᓴᓇᒋᐊᖅᑐᑎᑦ ᐊᒻᒪᓗ ᓴᓇᓪᓗᑎᑦ ᒪᕐᕈᐃᓕᖅᑲᖓᔪᒥᒃ ᐃᒡᓗᒥ, ᐆᒪᔪᙳᐊᓕᐅᖅᑐᑎᑦ ᐆᒪᔪᒥᓂᕐᒥᒃ, ᓇᓄᕋᔭᒻᒥᒃ 
ᐊᓗᕐᓘᔭᐅᑎᓕᐅᖅᑐᑎᑦ ᐊᒻᒪᓗ ᐊᒥᖏᓐᓂᒃ ᐊᒪᕉᑉ ᑎᕆᒐᓂᐊᓪᓗ ᓇᑎᕐᒥᐅᑕᖁᑎᒋᔭᒃᓴᐅᔪᒥᒃ ᓴᓇᓪᓗᑎᑦ, 
ᓇᒡᒍᐊᕐᒥᕈᓘᔭᕐᓂᒃ ᓴᓇᓪᓗᑎᑦ ᐸᑎᐅᔭᒦᑎᑕᐅᓪᓗᓂ ᐊᒻᒪᓗ ᓴᕕᕋᔭᒻᒨᖅᑲᖅᑕᐅᓪᓗᑎᑦ, ᖃᕋᓴᐅᔭᒃᑰᖅᑐᑦ 
ᑎᑎᖅᑐᒐᐅᔭᖅᑕᐅᓯᒪᔪᓂᒃ ᐊᓐᓄᕌᕐᒨᖅᑲᖅᑕᐅᓲᓂᒃ, ᓴᓇᓪᓗᑎᑦ ᓂᕕᙵᖅᑕᒃᓴᐅᔪᓂᒃ ᐃᓕᖅᑯᓯᕆᔭᖏᓐᓂᒃ 
ᐊᔾᔨᖃᖅᑐᓂᒃ ᐊᒻᒪᓗ ᐃᓄᐃᑦ ᐃᑦᑕᕐᓂᓴᒥᓂᖏᓐᓂᒃ ᐊᔪᕆᑦᑐᑎᑦ ᓴᓇᓲᖑᕗᑦ.  
 
ᖃᓄᐃᓕᐅᖅᑕᐅᖃᑦᑕᕐᓂᑯᐃᑦ:
ᐅᖃᐅᓯᕆᙱᑕᒥᓂᒃ ᐃᓕᓐᓂᐊᖅᑐᑦ ᐊᒃᓱᕈᕐᓇᖅᑐᒃᑰᓲᖑᕗᑦ ᖃᓪᓗᓈᑎᑐᑦ ᐃᓕᓐᓂᐊᖅᑎᓪᓗᒋᑦ ᐃᓄᐃᑦ 
ᐃᓕᖅᑯᓯᖓᓃᑦᑐᑎᑦ ᑐᙵᕕᖃᖅᑐᑎᑦ ᓂᕐᔪᑎᓂᒃ.  ᑕᒪᓐᓇ ᐃᓕᓐᓂᐊᕐᕕᒻᒥ ᐊᒃᓱᕈᕈᑎᖃᓲᖒᕗᖅ 
ᐃᓕᓐᓂᐊᖅᓯᒪᒃᑲᓐᓂᖅᑐᓂᒃ ᖁᕝᕙᓯᓐᓂᖅᓴᓂᒃ ᐱᔭᕇᖅᑎᑦᑎᓇᓱᐊᖅᑎᓪᓗᒋᑦ.  
 
ᓴᓇᓲᖑᕗᑦ ᐊᕐᕌᒍᑕᒫᑦ ᐊᑕᐅᓯᐊᖅᑐᑎᑦ ᓄᓇᖓᓐᓂ ᑭᓯᐊᓂᓕ ᖃᓪᓗᓈᓃᙶᖅᓯᒪᔪᓂᒃ ᓴᓇᔨᖃᓲᖒᓪᓗᑎᑦ; 
ᓄᓇᓕᓐᓂᒥᐅᑕᐃᑦ ᐱᓕᒻᒪᒃᓴᕐᕕᒃᓴᖃᖅᐸᙱᓐᓂᖏᓐᓄᑦ.  ᓴᓇᔪᓕᕆᓂᕐᒥᒃ ᐃᓕᓐᓂᐊᕐᕕᒻᒥ 
ᐃᓕᓐᓂᐊᖅᑎᑦᑎᖃᑦᑕᕈᑎᑦ, ᐃᓕᓐᓂᐊᖅᑎᐅᔪᑦ ᐱᓕᕆᐊᖃᕈᓐᓇᕋᔭᖅᑐᑦ ᓴᓇᔪᓕᕆᓂᕐᒥᒃ ᐊᒻᒪᓗ 
ᐱᔪᒪᓂᖃᓕᕐᓗᑎᑦ ᓴᓇᓂᕐᒥᒃ.  ᐃᒡᓗᓂᒃ ᓴᓇᕙᓪᓕᐊᒋᕗᑦ ᓄᓇᖓᓐᓂ.  
 
ᐃᓕᓴᕕᐅᔪᖅ ᐱᓕᕆᖃᑎᖃᖅᓯᒪᕗᖅ ᖃᑭᔾᔪᑎᒃᓴᓕᐅᙱᑦᑐᒥᒃ ᑲᑐᔾᔨᖃᑎᒌᒥᒃ, ᓇᔪᖅᓯᕐᕕᒻᒥᒃ.  ᑖᓐᓇ 
ᑲᑐᔾᔨᖃᑎᒌᖑᔪᖅ ᐱᙳᓚᐅᖅᓯᒪᕗᖅ 1998-ᖑᑎᓪᓗᒍ ᑮᓇᐅᔭᓂᒃ ᐃᑲᔫᓯᐊᖅᑖᕈᓐᓇᖁᓪᓗᒋᑦ ᐃᓕᓐᓂᐊᕐᕕᐅᑉ 
ᑮᓇᐅᔭᓕᐅᕈᑎᒋᔪᓐᓇᕐᓂᙱᑦᑕᖏᓐᓂᒃ ᐊᒻᒪᓗ ᐱᓕᕆᖃᑎᖃᕈᓐᓇᕐᓂᙱᑦᑕᒥᓂᖏᓐᓂᒃ ᒐᕙᒪᒃᑯᑦ ᐱᓕᕆᕝᕕᖏᑦ.  
ᓇᔪᖅᓯᕐᕕᒃ ᑲᑐᔾᔨᖃᑎᒌᖏᑕ ᑲᑎᒪᔨᖏᑦ ᑲᑎᒪᔾᔪᓯᐊᖅᐸᙱᓚᑦ.  ᑲᑎᒪᔨᐅᖃᑕᐅᔪᑦ ᐱᓕᕆᐊᖃᖅᓯᒪᕗᑦ 1998-
ᒥᓂᑦ.  ᓄᑖᕐᓂᒃ ᐱᓕᕆᐊᓂᒃ ᓴᖅᑭᖅᑎᖁᔨᓲᖑᕗᑦ ᐊᒻᒪᓗ ᖃᐅᔨᓴᖅᑐᑎᑦ ᑐᒃᓯᕋᐅᑎᖏᓐᓂᒃ ᑕᖅᑭᑕᒫᑦ 
ᑲᑎᒪᓂᖃᖅᑎᓪᓗᒋᑦ.  ᐱᓕᕆᐊᖑᔪᑦ ᐊᖏᔪᑦ ᐊᕐᕌᒍᑕᒫᖅᓯᐅᑎᖏᓐᓂᒃ ᑲᑎᒪᕕᔾᔪᐊᕐᓂᖃᖅᑎᓪᓗᒋᑦ 
ᓴᖅᑭᑕᐅᓲᖑᕗᑦ ᒪᐃᖑᓕᕋᐃᒻᒪᑦ ᐊᒻᒪᓗ ᓄᓇᓕᐅᔪᖅ ᐃᓚᐅᖃᑕᐅᑎᑕᐅᓲᖑᕗᑦ ᑲᑎᒪᓂᖃᖅᑎᓪᓗᒋᑦ.  
 
ᓄᐃᔭᖅ ᐃᓕᓐᓂᐊᕐᕕᒃ ᐃᓕᓴᕆᔭᐅᓚᐅᖅᓯᒪᕗᖅ ᐱᒋᐊᕐᓂᖓᓂᒃ 2007 10-ᖑᖃᑕᐅᓪᓗᑎᑦ ᐃᓕᓐᓂᐊᕐᕕᐅᔪᑦ 
ᑲᓇᑕᓕᒫᕐᒥᒃ ᑲᓱᖅᑎᑦᑎᓂᖃᖅᑐᖅ ᐃᓕᓐᓂᐊᖅᑕᐅᕙᙱᑦᑐᓂᒃ ᐃᓕᓐᓂᐊᕐᕕᑦᑎᓐᓂ ᓄᓇᖃᖅᑳᖅᓯᒪᔪᓄᑦ 
ᒪᒃᑯᓐᓄᑦ.  ᑖᓐᓇ ᐃᓕᓴᕆᔭᐅᔾᔪᓯᐊᖓᑦ ᑐᓂᔭᐅᓚᐅᖅᓯᒪᕗᖅ ᑲᑐᔾᔨᖃᑎᒌᓄᑦ ᐃᓕᓐᓂᐊᕐᓂᓕᕆᓂᕐᒥᒃ 
ᐱᐅᓂᖅᐹᖑᔪᓂᒃ ᐱᕙᓪᓕᐊᓂᖃᖅᑎᑦᑎᒐᓱᐊᖅᑎᓄᑦ ᐅᓂᒃᑳᓕᐊᕐᒥᒃ ᑕᐃᔭᐅᔪᓂᒃ ᑲᑐᔾᔨᓗᑎᒍᑦ 
ᐱᓕᕆᐊᕆᓯᒪᑦᑎᐊᖅᑕᕗᑦ. 
 
ᐱᕙᓪᓕᐊᓂᖓᑦ:
ᐆᒪᔪᙳᐊᓕᕆᓂᖅ ᐆᒪᔪᒥᓂᕐᓂᒃ ᐊᑐᖅᑐᓂ ᓇᒻᒥᓂᖅ ᐊᐅᓚᓂᖃᖅᑐᓂ ᐱᓕᕆᐊᖑᕗᖅ ᓇᔪᖅᓯᕐᕕᒻᒥ 
ᐋᖅᑭᒃᑕᐅᓚᐅᖅᓯᒪᓪᓗᓂ ᐃᓕᓐᓂᐊᖅᑐᓕᕆᔨᒃᑯᑎᒍᑦ, ᐃᖅᑲᓇᐃᔮᒃᓴᖅᑖᕋᓱᐊᖅᑐᓂᒃ ᐊᓪᓚᕝᕕᖏᓐᓂᒃ 
ᐱᓕᕆᔨᖏᓂ.  ᐃᓕᓐᓂᐊᖅᑎᐅᙱᑦᑐᑦ ᓱᒃᑯᐊᕿᕙᑦᑐᑦ ᐃᓕᓐᓂᐊᖅᑎᑕᐅᓚᐅᖅᓯᒪᕗᑦ (ᓯᕗᓂᒃᓯᐊᓕᕐᓂᖅ 
ᐃᓕᓐᓂᐊᕈᑎᖓᓂᒃ).  ᐊᒥᓱᑦ ᐃᓐᓇᐃᑦ ᐃᓕᓐᓂᐊᖅᑏᑦ ᐃᓕᓐᓂᐊᖃᑕᐅᓚᐅᖅᓯᒪᓪᓗᑎᑦ ᐱᓕᕆᐊᕆᔭᐅᑎᓪᓗᒍ.  
ᑕᒪᓐᓇ ᓴᖅᑭᑎᑦᑎᓯᒪᕗᖅ ᐊᒥᓱᓂᒃ ᐃᓐᓇᕐᓂᒃ ᐃᓕᓴᐃᔨᙳᖅᑎᑦᑎᓯᒪᓕᖅᑐᓂ ᐊᓯᖏᓐᓄᑦ ᐃᓕᓐᓂᐊᖅᑎᓄᑦ 
ᐊᒻᒪᓗ ᐱᓕᕆᕙᓪᓕᐊᕙᓕᖅᑐᑎᑦ ᐊᖏᓂᖅᓴᓄᑦ ᐆᒪᔪᒥᓂᕐᓂᒃ.   
 
 
 
 
 



ᓴᓇᔪᓕᕆᓂᕐᒧᑦ ᐃᓕᓐᓂᐊᖅᑕᐅᓂᖓᑦ ᐃᑲᔪᖅᑐᖅᑕᐅᓯᒪᕗᖅ ᐱᓕᕆᖃᑎᒋᔭᐅᓪᓗᑎᑦ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᒃᑯᖏᑦ, ᑲᑭᕙᒃᑯᑦ ᑲᑐᔾᔨᖃᑎᒌᖏᑦ, ᐃᓕᓐᓂᐊᖅᑐᓕᕆᔨᒃᑯᑦ ᕿᑭᖅᑕᓂ 
ᐃᖅᑲᓇᐃᔭᕐᓂᓕᕆᓂᕐᒧᑦ ᐃᓕᓐᓂᐊᓕᓵᖅᑐᓄᓪᓗ ᐱᔨᑦᑎᖅᑏᑦ, ᐱᕙᓪᓕᐊᔪᓕᕆᔨᒃᑯᑦ, ᖃᕐᒪᖅ ᐃᒡᓗᓕᕆᔨᒃᑯᑦ 
ᑲᑐᔾᔨᖃᑎᒌᖏᑦ, ᓇᔪᖅᓯᕐᕕᒃ ᐊᒻᒪᓗ ᓄᐃᔭᖅ ᐃᓕᓐᓂᐊᕐᕕᖏᓐᓄᑦ.   
 
ᓇᓗᓇᐃᒃᑯᑕᖏᑦ:
ᐊᔾᔨᐅᙱᓗᐊᑐᐃᓐᓇᕆᐊᖃᖅᐳᖅ ᐃᓕᓐᓂᐊᕐᕕᐅᔪᖅ ᐱᓕᕆᖃᑎᖃᓕᕐᓗᓂ ᐊᔾᔨᒌᙱᑦᑐᓂᒃ ᒐᕙᒪᒃᑯᑦ 
ᐱᓕᕆᕝᕕᖏᓐᓂᒃ ᐊᒻᒪᓗ ᒐᕙᒪᒃᑰᙱᑦᑐᓂᒃ ᐱᓕᕆᕝᕕᓂ ᐊᑐᖅᑐᑎᑦ ᖃᑭᒍᑎᒃᓴᓕᐅᙱᑦᑑᓂᕋᖅᑐᑎᑦ 
ᑲᑐᔾᔨᖃᒌᖏᑦ ᐊᑐᖅᑕᐅᓗᓂ ᐃᑲᔪᖅᑕᐅᓗᓂ ᓄᓇᓕᐅᔪᖅ ᐊᒻᒪᓗ ᑕᐃᒫᒃᓴᐃᓐᓇᕐᓗ ᐃᑲᔪᕐᓂᖃᖅᑐᓂ 
ᐃᓕᓐᓂᐊᖅᕕᒻᒧᑦ.  ᑭᓯᐊᓂᓕ ᐃᓕᓐᓂᐊᕐᕕᐅᔪᖅ ᑕᒪᒃᑯᓂᖓ ᐊᐅᓚᓂᖏᓐᓂᒃ 
ᐱᐅᓯᑎᑦᑎᒋᐊᒃᑲᓐᓂᕈᓐᓇᕋᔭᙱᑦᑐᑦ ᑲᑐᔾᔨᖃᑎᖃᕐᓂᙱᒃᑯᑎᑦ.  ᑕᐃᒪᐃᕈᓘᔭᕐᓂᖓᓄᑦ, ᑕᒪᐃᓐᓂ 
ᐱᓕᕆᖃᑎᒋᔭᐅᔪᑦ ᖁᕕᐊᓱᓚᐅᖅᐳᑦ ᐃᑲᔪᖅᑐᐃᒻᒪᑕ ᓄᓇᓕᐅᔪᒥᒃ ᐊᒻᒪᓗ ᐃᓕᓐᓂᐊᖅᑎᓄᑦ ᐃᓕᓴᕕᒻᒥ 
ᐱᓕᕆᖃᑎᒋᓪᓚᑦᑖᖃᑎᒋᔭᐅᙱᒃᑲᓗᐊᖅᑎᓪᓗᒋᑦ. 
 
ᓇᔪᖅᓯᕐᕕᒃ ᐊᐅᓚᓂᖃᖅᐸᒃᑭᕗᖅ 24-ᓂᒃ ᐃᑲᕐᕋᓂᒃ 7-ᓄᑦ ᐅᓪᓗᓄᑦ ᓴᓂᑭᓗᐊᕐᒥ ᓄᓇᓖᑦ ᑕᓚᕖᓴᖃᕐᕕᖓᓂᒃ.  
ᑖᓐᓇ ᐱᔪᓐᓇᖅᑎᑦᑎᓂᖃᖅᐳᖅ ᓇᓗᓇᐃᔭᐃᓗᑎᑦ ᐱᓕᕆᐊᓂᒃ ᑕᒪᐃᓐᓄᑦ ᓄᓇᓕᐅᔪᓄᑦ.  ᐊᑐᖅᑕᐅᒍᓐᓇᕆᕗᖅ 
ᐃᓄᑐᖃᕐᓄᑦ ᑕᒪᐃᓐᓂ ᐊᑐᓂ ᐊᖏᕐᕋᕆᔭᐅᔪᓂᒃ ᑐᓴᐅᒪᖃᑎᖃᖃᑦᑕᕐᓗᑎᑦ ᓄᓇᓕᓐᓂ ᐊᒻᒪᓗ 
ᐃᓕᓐᓂᐊᖅᑎᐅᔪᓂᒃ ᐊᐅᓚᓂᖃᖅᑎᑦᑎᒍᓐᓇᖅᐸᒃᑭᓪᓗᓂ ᑕᓚᕖᓴᖃᕐᕕᒻᒥ. 
 
ᐊᕐᕌᒍᑦ ᐊᓂᒍᖅᐸᓪᓕᐊᑎᓪᓗᒋᑦ, ᐃᓕᓐᓂᐊᕐᕕᐅᔪᖅ ᓄᐊᑦᑎᓯᒪᔪᒻᒪᕆᐅᓕᖅᐳᖅ ᐊᑐᕋᒃᓴᓂᑦ 
ᐊᐅᓚᑎᑦᑎᔾᔪᑕᐅᔪᓐᓇᖅᑐᓂᒃ ᐱᓕᕆᐊᓂᒃ.  ᑎᑎᖅᑐᒐᐅᔭᕐᓂᖅ ᐆᑦᑑᑎᐅᕗᖅ.  ᐃᓕᓐᓂᐊᕐᕕᐅᔪᖅ ᐃᓂᖃᖅᐳᖅ 
ᑎᑎᖅᑐᒐᐅᔭᕐᕕᒻᒥ ᐊᒻᒪᓗ 6-ᓂ ᑎᑎᖅᑐᒐᖅᑕᐅᓯᒪᔪᓂᒃ ᖃᕋᓴᐅᔭᖅᑎᒍᑦ ᑎᑎᕋᕈᑎᖃᖅᑐᑎᑦ, 
ᖃᐅᒪᓪᓚᓗᐊᖅᓯᒪᔪᑦ ᐊᔾᔨᓕᐅᕈᑎᒧᑦ ᐋᖅᑭᒋᐊᖅᑕᐅᓂᖏᑦ, ᖃᐅᒪᓂᕐᒦᙶᖅᑐᓂᒃ ᐊᔾᔨᓕᐅᕆᕕᒻᒥ ᐊᒻᒪᓗ 
ᓅᑉᐸᓪᓕᐊᓂᖃᖅᑐᖅ ᐸᓂᖅᓰᕕᒃ.  ᐃᓕᓐᓂᐊᖅᑎᐅᔪᑦ ᐊᑐᖅᐸᓪᓕᐊᒍᓐᓇᓲᖑᕗᑦ ᐃᓕᓐᓂᐊᖅᐸᓪᓕᐊᔭᖏᓐᓄᑦ, 
ᓲᕐᓗ ᐃᓄᒃᑎᑐᑦ ᐃᓕᓴᐃᔨᐅᔪᖅ ᐃᓕᓐᓂᐊᖅᑎᖁᑎᒥᓂᒃ ᐅᕕᓂᕈᓕᐅᖅᑎᑦᑎᓗᓂ ᐃᓄᒃᑎᑐᑦ ᐊᑎᖏᓐᓂ 
ᖃᑕᙳᑎᖏᑕ ᑎᑎᕋᖅᓯᒪᔪᖃᖅᑐᑎᑦ.  ᐃᓕᓐᓂᐊᖅᑎᐅᔪᑦ ᐅᕕᓂᕈᓕᐅᓲᖑᕗᑦ ᐊᔾᔨᒌᙱᑦᑐᓄᑦ 
ᖃᓄᐃᓕᐅᕈᑎᖃᕐᓂᐊᖅᑎᓪᓗᒋᑦ ᐊᑐᖅᑕᐅᒐᔭᖅᑐᑎᑦ ᐊᒻᒪᓗ ᖃᐅᔨᓴᖅᑕᐅᓲᖑᓪᓗᑎᑦ ᑕᒪᒃᑯᐊ 
ᑎᑎᖅᑐᒐᖅᑕᒥᓂᖏᑦ ᐅᕕᓂᕈᕐᓄᑦ.  
 
ᐱᓕᕆᐊᓄᑦ ᐊᐅᓚᑦᑎᔨᐅᔪᖅ ᐅᖃᐅᑎᓯᒪᕚᑎᒍᑦ: “ᐱᐅᒐᔭᓪᓚᕆᑦᑐᖅ ᐅᖃᕐᓗᖓ ᐱᓕᕆᐊᕗᑦ ᐱᔾᔪᑎᒋᓪᓗᒋᑦ 
ᐱᔭᕇᖅᓯᓂᖃᖅᑎᑦᑎᓲᖑᕗᖅ, ᑭᓯᐊᓂᓕ ᑕᐃᒪᐃᓯᒪᙱᓐᓂᑰᕗᒍᑦ.  ᐃᓄᐃᑦ ᐃᓕᖅᑯᓯᖓᓂᒃ 
ᐱᓕᕆᐊᖃᖅᓯᒪᒻᒪᕆᑉᐳᒍᑦ ᐊᒻᒪᓗ ᐱᓕᕆᔪᓐᓇᐅᑎᓂᒃ ᐃᓕᓐᓂᐊᖅᑎᑦᑎᓲᖑᓪᓗᑕ ᐃᓕᓐᓂᐊᖅᑎᑎᓐᓄᑦ, ᓲᕐᓗ 
ᓴᓇᓂᕐᒥᒃ, ᑭᓯᐊᓂᓕ ᐱᔭᕇᖅᑐᑦ ᐊᒥᓱᕈᖅᓯᒪᙱᓚᑦ.  ᐃᓕᓐᓂᐊᒐᒃᓴᐃᑦ ᐃᓕᓐᓂᐊᖅᑕᐅᓲᑦ ᑲᓇᑕᓕᒫᒥ 
ᐊᑐᓕᖅᑎᑕᐅᓗᑎᑦ ᐃᓕᖅᑯᓯᓕᕆᓂᕐᒥᒃ, ᑕᒪᒃᑯᐊ ᐊᕝᕕᐊᕈᑕᐅᔪᑦ ᐲᔭᖅᑕᐅᓗᑎᑦ 
ᐱᔭᕇᖅᑐᒐᓚᐅᑎᑦᑎᒍᓐᓇᖅᑐᒃᓴᐅᕗᑦ, ᑭᓯᐊᓂᓕ ᐱᓕᕆᐊᕗᑦ ᐋᖅᑭᒃᓯᒪᓪᓚᑦᑖᙱᓚᖅ ᑕᐃᒪᐃᓐᓂᖓᓄᑦ.” 
 
ᓱᖏᐅᑎᔭᐅᓂᖓᑦ:
 
ᐱᒻᒪᕆᐊᓘᕗᖅ ᐃᓕᓴᔨᐃᐅᕗᑦ ᐅᖃᖃᑎᖃᕈᑎᑦ ᐊᔾᔨᒌᙱᑦᑐᓄᑦ ᒐᕙᒪᒃᑯᑦ ᐱᓕᕆᕝᕕᖏᓐᓄᑦ.  ᑕᒪᓐᓇ 
ᐱᔭᕇᖅᓯᒪᓂᖃᖅᑎᑦᑎᙲᓐᓇᕈᓐᓇᖅᐳᖅ ᐃᓕᓴᐃᔨᐅᔪᑦ ᐃᓚᒋᔭᐅᒍᑎᑦ ᖃᑭᔾᔪᑎᒃᓴᓕᐅᙱᑦᑐᓄᑦ ᑲᑐᔾᔨᔨᓄᑦ, 
ᒐᕙᒪᒃᑯᑦ ᐋᖅᑭᒃᓯᒪᙱᓐᓂᖏᓐᓄᑦ “ᓇᒻᒥᓂᖅ ᐱᓕᕆᓗᑎᑦ” ᐱᓕᕆᕝᕕᖏᑎᒍᑦ.  ᑭᓯᐊᓂᓕ ᒐᕙᒪᒃᑯᑎᒎᙱᑦᑐᖅ 
ᑲᑐᔾᔨᖃᑎᒌᖑᔪᖅ ᐊᔾᔨᒋᙱᓚᐅᑦ.  ᖃᐅᔨᓯᒪᕗᑦ ᐃᓄᐃᑦ ᒐᕙᒪᒃᑯᓐᓃᑦᑐᑦ ᐃᑲᔪᖅᑐᐃᔪᒪᓂᖃᖅᑐᒻᒪᕆᐅᕗᑦ 
ᓄᓇᓕᓐᓂ ᐱᓕᕆᐊᕐᓂᒃ ᐊᒻᒪᓗ ᖁᕕᐊᓱᒃᑐᑎᑦ ᐱᓕᕆᖃᑎᖃᕆᐊᒃᓴᖅ ᒐᕙᒪᓕᕆᔨᐅᙱᑦᑐᓂᒃ ᑲᑐᔾᔨᖃᑎᒌᓂᒃ.  
ᑭᓯᐊᓂᓕ, ᒐᕙᒪᓕᕆᔨᐅᙱᑦᑐᑦ ᑲᑐᔾᔨᖃᑎᒌᖏᑦ ᐊᒻᒪᓗ ᐃᓕᓴᕕᐅᔪᑦ “ᐃᓕᖅᑯᓯᖃᖃᑦᑕᕐᓂᑰᕗᑦ” 
ᐊᐅᓚᑦᑎᑦᑎᐊᖅᑐᒥᒃ ᓴᖅᑮᓯᒪᓪᓗᑎᑦ.  ᐊᑯᓂᐅᔪᖅ ᐃᓕᓴᐃᔨᖃᖅᑐᓂ ᓄᓇᓕᒻᒥ ᖃᐅᔨᒪᔪᒥᒃ ᐊᔾᔨᒌᙱᑦᑐᓂᒃ 
ᑲᑐᔾᔨᖃᑎᒌᖑᔪᓂᒃ ᐃᑲᔪᕐᓂᖃᕋᔭᕆᕗᖅ.  
 
ᑐᑭᓯᒋᐊᒃᑲᓐᓂᕐᓗᑎᑦ: 
 
ᐃᑭᐊᖅᑭᕕᒃ, www.najuqsivik.com ᖃᐅᔨᒋᐊᕐᕕᐅᔪᓐᓇᖅᐳᖅ ᐃᓚᖏᓐᓂᒃ ᐱᓕᕆᐊᖑᔪᓂᒃ.  
ᑭᖑᓪᓕᖅᐹᖑᓚᐅᖅᑐᒥᒃ ᓴᖅᑭᖅᑎᑕᐅᓚᐅᖅᑐᖅ: ᓴᖅᑭᑕᐅᓯᒪᕗᖅ ᑲᑐᔾᔨᖃᑎᒌᓄᑦ ᐃᓕᓐᓂᐊᕐᓂᓕᕆᓂᕐᒥᒃ 
ᐱᐅᓂᖅᐹᖑᔪᓂᒃ ᐱᕙᓪᓕᐊᓂᖃᖅᑎᑦᑎᒐᓱᐊᖅᑎᓄᑦ ᐅᓂᒃᑳᓕᐊᕐᒥᒃ ᑕᐃᔭᐅᔪᓂᒃ ᑲᑐᔾᔨᓗᑎᒍᑦ 
ᐱᓕᕆᐊᕆᓯᒪᑦᑎᐊᖅᑕᕗᑦ, ᐱᓕᕆᐊᕐᒥᒃ ᓇᓗᓇᐃᔭᑦᑎᐊᖅᓯᒪᓂᖃᖅᐳᖅ. 
 

http://www.najuqsivik.com/

